
Dell’AneideCanto v.







205.




Era la capetania la galera,


	Che havea pe temmoniero, Palenuro,
	Secotavano l’autre la bannera
	De chella, azzò che jessero ’n securo.
	Havea già fatta meza la carrera
	Lo carro de la notte, e pe l’ascuro
	Jeva l’armata, e ’n coppa a li vancune
	Dormea tutta la chiorma a buonne chiune.


206.




Ecco lieggio pe l’aria se ne scenne


	Zitto zitto lo suonno, reschiaranno
	L’aria, che ’ntnorno havera, e che pretenne?
	Palenuro, a te sulo và cercanno:
	Co sta viseta mò và piglia, e spienne,
	Poveriello de te! ca machenanno
	Te và la morte: e co no sonnariello
	Mò mò a mare sarraje lo papariello.


207.




A la poppa se ferma, e de Forbante,


	Ch’era no marenaro assaje famuso,
	Pigliaje la faccia; e pò lo lesto fante,
	A lo viecchio parlaje tutto piatuso:
	O Palenuro mio, che tante, e tante
	Fatiche, e guaje si viecchio catarruso,
	E piglie st’aria cruda? giả li viente
	So ’n poppa, e nce ne porta la corrente.


208.




Duorme no quarteciello: e che gran cosa


	Si arrobbasse mez’ora a la fatica?
	Dallo a me slo temmone, e tu reposa:
	Te voglio bene assaje, che vuoi che dica?
	La vocca se stojaje tutta vavosa
	Lo viecchio, e l’huocchie comme na vessica
	Abbottate de suonno appena auzaje
	Pe responnere a chillo: co chi l’haje?

